
YASHIL IQTISODIYOTNING 
MINTAQAVIY BARQAROR 

RIVOJLANISHNI 
TA’MINLASHDAGI O‘RNI VA 

AHAMIYATI
ORCID: 0009-0008-3565-537X

Hоjiyеv Tаl’аt Tоshpо‘lаtоvich
Buxоrо muhаndislik tеxnоlоgiyа instituti tаyаnch dоktоrаnti

Annotatsiya: Ushbu maqolada yashil iqtisodiyotning mintaqaviy barqaror rivojlanishni ta'minlashdagi 
o‘rni va ahamiyati tahlil qilinadi. Maqola O‘zbekiston Respublikasining yashil iqtisodiyotga o‘tish 
strategiyasi va bu borada amalga oshirilayotgan amaliyotlarni o‘z ichiga oladi. Qayta tiklanuvchi 
energiya manbalari, suv resurslarini boshqarish va o‘rmonlashtirish kabi loyihalar natijasida iqtisodiy 
diversifikatsiya va ekologik barqarorlikni ta'minlash bo‘yicha erishilgan yutuqlar muhokama qilinadi.

Kalit so‘zlar: Yashil iqtisodiyot, mintaqaviy rivojlanish, barqaror rivojlanish, qayta tiklanuvchi 
energiya, ekologik barqarorlik, suv resurslarini boshqarish, yashil strategiya.

Abstract: This article analyzes the role and importance of the green economy in ensuring regional 
sustainable development. The article covers the strategy of the Republic of Uzbekistan for the 
transition to a green economy and the practices implemented in this regard. Achievements in 
ensuring economic diversification and environmental sustainability through projects such as 
renewable energy sources, water resource management, and afforestation are discussed.

Keywords: Green economy, regional development, sustainable development, renewable energy, 
environmental sustainability, water resources management, green strategy.

Аннотация: В данной статье анализируется роль и значение зеленой экономики в 
обеспечении устойчивого развития региона. В статье представлена стратегия перехода к 
зеленой экономике Республики Узбекистан и практика, реализуемая в этом направлении. 
Обсуждаются достижения в области экономической диверсификации и экологической 
устойчивости в результате таких проектов, как возобновляемые источники энергии, 
управление водными ресурсами и лесонасаждение.

Ключевые слова: Зеленая экономика, региональное развитие, устойчивое развитие, 
возобновляемые источники энергии, экологическая устойчивость, управление водными 
ресурсами, зеленая стратегия.

K I R I S H
Yashil iqtisodiyot konsepsiyasi butun dunyo bo‘ylab mintaqaviy barqaror rivojlanishni 

shakllantirishda muhim omil sifatida paydo bo‘ldi. Ushbu model iqtisodiy o‘sishni ekologik barqarorlik 
va kambag‘allikni qisqartirishni ta’minlash bilan uyg‘unlashtirishga intiladi. Resurslardan samarali 
foydalanish, qayta tiklanuvchi energiya, yashil texnologiyalar va ekologik do‘stona siyosatlarni 

qo‘llash orqali yashil iqtisodiyot atrof-muhit va ijtimoiy muammolarni hal qilishga yordam beradi, shu 
bilan birga kelajak avlodlarga yerning ekosistemalarini buzmasdan ehtiyojlarini qondirish imkonini 
yaratadi.
M A V Z U G A  O I D  A D A B I Y O T L A R  S H A R H I

Yashil iqtisodiyotning mintaqaviy barqaror rivojlanishni ta’minlashdagi o‘rni bo‘yicha tadqiqotlar 
dunyo miqyosida tobora dolzarb bo‘lib bormoqda. Bu boradagi ilmiy adabiyotlar muhim nazariy va 
amaliy jihatlarni o‘z ichiga oladi.

Mamlakatimizda ham yashil iqtisodiyotga o‘tish orqali mintaqaviy barqaror rivojlanishni ta’minlash 
yo‘lida jiddiy qadamlar qo‘yilmoqda. O‘zbekiston Respublikasi Prezidentining 2019-yil 4-oktabrdagi 
PQ-4477-sonli “2019–2030-yillar davrida O‘zbekiston Respublikasining “yashil” iqtisodiyotga o‘tish 
strategiyasini tasdiqlash to‘g‘risida”gi qarori mamlakatimizning ushbu yo‘nalishda olib borayotgan 
siyosiy va iqtisodiy chora-tadbirlarini belgilab berdi. Ushbu strategiya asosida qayta tiklanuvchi 
energiya manbalaridan foydalanish, suv resurslarini samarali boshqarish va ekologik muvozanatni 
tiklash kabi muhim yo‘nalishlarda ishlar amalga oshirilmoqda. [1]

O‘zbekiston Respublikasi Prezidenti Sh. Mirziyoyevning 2021-yil 29-iyuldagi PQ-5202-sonli 
“Birlashgan Millatlar Tashkiloti Bosh Assambleyasining 2021-yil 18-maydagi ‘Orolbo‘yi mintaqasini 
ekologik innovatsiyalar va texnologiyalar hududi deb e’lon qilish to‘g‘risida’gi maxsus rezolyutsiyasini 
amalga oshirish choralari to‘g‘risida”gi qarori Orolbo‘yi mintaqasining ekologik ahvolini yaxshilash, 
bu hududda ekologik innovatsiyalarni joriy etish, yangi texnologiyalarni tatbiq etish va xalqaro 
hamkorlikni kuchaytirish orqali barqaror rivojlanish jarayonlarini qo‘llab-quvvatlashdan iboratdir. [2]

Joriy yilning 29-noyabr kuni Investitsiyalar, sanoat va savdo vazirligida O‘zbekiston Respublikasi 
Navoiy viloyati Karmana tumanida quvvati 300 MVt boʻlgan quyosh elektr stansiyasi va 75 MVtlik 
elektr energiyasini saqlash tizimlarini qurish loyihasi boʻyicha Investitsiya bitimi imzolandi. Loyihaning 
ishga tushirilishi “Oʻzbekiston – 2030” Strategiyasida qayta tiklanadigan energiya manbalarini 25 ming 
megavattga va mamlakat umumiy isteʼmolidagi ulushini 40 foizga yetkazish boʻyicha maqsadlarga 
erishish yoʻlidagi navbatdagi katta qadam boʻladi. [3]

Birlashgan Millatlar Tashkilotining Atrof-muhit bo‘yicha Dasturi ma’lumotlariga ko‘ra, yashil 
iqtisodiyot “atrof-muhit xavfi va ekologik tanqislikni sezilarli darajada kamaytiradigan holda inson 
farovonligi va ijtimoiy adolatni yaxshilaydigan” iqtisodiyotdir. [4] Yashil iqtisodiyot — bu past uglerodli, 
resurslarni tejaydigan va ijtimoiy inklyuziv iqtisodiyotdir. Yashil iqtisodiyotda davlat va xususiy 
investitsiyalar uglerod chiqindilari va ifloslanishni kamaytirish, energiya va resurslar samaradorligini 
oshirish hamda biologik xilma-xillik va ekotizim xizmatlarining yo‘qolishining oldini olish orqali 
daromad va bandlikni oshirishga yordam beradi. [5]

T A D Q I Q O T  M E T O D O L O G I YA S I
Ushbu tadqiqotda yashil iqtisodiyotning mintaqaviy barqaror rivojlanishni ta’minlashdagi o‘rnini 

baholash uchun sistematik yondashuv qo‘llanildi. Ma’lumotlar to‘plashda statistik tahlil, mavjud ilmiy 
adabiyotlar va xalqaro tashkilotlarning hisobotlari tahlil qilindi. Tadqiqotda sifat va miqdoriy tahlil 
usullari uyg‘unlashgan holda ishlatilib, yashil iqtisodiyot konsepsiyasi va uning iqtisodiy, ekologik 
hamda ijtimoiy ta’sirlari o‘rganildi. Shuningdek, mintaqaviy rivojlanishga ta’sir qiluvchi asosiy omillar 
aniqlanib, ularning samaradorlik ko‘rsatkichlari baholandi.

T A H L I L  V A  N A T I J A L A R
Global yashil iqtisodiyot hozirda 7,2 trillion dollarlik bozor kapitallashuviga ega bo‘lib, so‘nggi 

o‘n yil ichida dunyo miqyosida “eng yaxshi ishlaydigan ikkinchi sanoat” sifatida joylashtirildi. So‘nggi 
o‘n yil ichida yashil iqtisodiyotning uzoq muddatli o‘sishi kengroq qimmatli qog‘ozlar bozorini ortda 
qoldirdi, yillik o‘sish sur’ati (CAGR) 13,8% ni tashkil etdi (1-rasm [6]).

1-rasm. FTSE Russell Green Revenues maʼlumotlari 2024-yil aprel holatiga koʻra. LSEG Free Float 
Capitalization maʼlumotlari 2024-yil aprel holatiga.

Yevropada yashil iqtisodiyot tamoyillarini qabul qilishda issiqxona gazlari chiqindilarini 
kamaytirish va qayta tiklanuvchi energiya manbalaridan foydalanishni oshirishga alohida e’tibor 
qaratiladi. Yevropa Ittifoqining Yashil kelajak (Green Deal) dasturi 2050-yilga borib Yevropani birinchi 
iqlim neytral qit’a qilishni ko‘zda tutgan. Bu dastur doirasida mintaqaviy farqlar Yevropa Ittifoqining 
Birlashtirish jamg‘armasi va Yevropa Mintaqaviy Rivojlanish Jamg‘armasi kabi moliyaviy mexanizmlar 
orqali barqaror loyihalarni qo‘llab-quvvatlash orqali hal qilinmoqda. Germaniya yashil mintaqaviy 
rivojlanishda «Energiyavende» siyosatini qabul qilgan bo‘lib, bu siyosat qayta tiklanuvchi energiya 
manbalariga o‘tish va ko‘mirni bosqichma-bosqich rad etishni nazarda tutadi. Ushbu siyosat nafaqat 
mintaqaviy iqtisodiy o‘sishni ta’minlagan, balki ekologik foydalar keltirgan.

Osiyo mamlakatlari yashil iqtisodiyot strategiyalarini qo‘llab-quvvatlab, mintaqaviy rivojlanishni 
rag‘batlantirmoqda. Jumladan, Xitoy qayta tiklanuvchi energiya manbalariga, xususan, quyosh va 
shamol energiyasiga o‘tish orqali sezilarli yutuqlarga erishdi. Xitoy 2000-yillardan boshlab qayta 
tiklanuvchi energiya sohasiga sarmoya kiritishni boshladi. Bugungi kunda Xitoy dunyoda eng katta 
quyosh energiyasini ishlab chiqaruvchi davlatdir. 2020-yilda Xitoyning quyosh energiyasi ishlab 
chiqarish quvvati 252,5 gigavattga yetgan bo‘lib, bu dunyodagi eng yuqori ko‘rsatkichdir. Xitoy quyosh 
paneli ishlab chiqarish bo‘yicha ham global yetakchi hisoblanadi. Mamlakat dunyoda eng katta 
shamol energiyasiga ega bo‘lgan davlatlardan biri bo‘lib, 2020-yilda 290 gigavattdan ortiq shamol 
energiyasini ishlab chiqargan. Bu, o‘z navbatida, ichki mintaqalarda yangi sanoatlar va ish o‘rinlarini 
yaratishga olib keldi. Xitoyda quyosh va shamol energetikasi kabi barqaror energiya manbalariga 
sarmoya kiritgan kompaniyalarga imtiyozli kreditlar va soliq yengilliklari taklif qilinadi. Hindistonda esa 
yashil iqtisodiyot tashabbuslari barqaror qishloq xo‘jaligi va qayta tiklanuvchi energiya manbalariga 
qaratilgan bo‘lib, Milliy Iqlim O‘zgarishi Dasturi (NAPCC) orqali energiya samaradorligini oshirish va 
quyosh energiyasini rag‘batlantirishga qishloq hududlariga alohida e’tibor qaratmoqda.

O‘zbekistonda qayta tiklanuvchi energiya manbalaridan foydalanish sohasida keng ko‘lamli 
ishlar amalga oshirilmoqda. So‘nggi yillarda ushbu sohaga jiddiy e’tibor qaratilib, tegishli qonunchilik 
bazasi yaratildi. “Yashil energiya” ishlab chiqarish quvvatlarini yaratish bo‘yicha yirik dasturlar ishga 
tushirildi, shuningdek, investorlar uchun jozibador muhit yaratildi. Bugungi kunga qadar sohaga 
2,1 milliard AQSh dollari miqdorida to‘g‘ridan-to‘g‘ri xorijiy investitsiyalar jalb etilib, yana 13 milliard 
dollarlik loyihalar amalga oshirilmoqda.

Deyarli barcha hududlarda zamonaviy quyosh va shamol elektr stansiyalari qurilmoqda. Xususan, 
Buxoro, Jizzax, Qashqadaryo, Navoiy, Samarqand va Surxondaryo viloyatlarida umumiy quvvati 
1,6 gigavatt bo‘lgan 9 ta yirik quyosh va shamol elektr stansiyalari o‘rnatildi. Andijon, Samarqand, 
Surxondaryo va Toshkent viloyatlarida umumiy quvvati 183 megavatt bo‘lgan oltita yirik va kichik 

gidroelektr stansiyalari ishga tushirildi. Shuningdek, ijtimoiy soha obyektlari, korxonalar, tashkilotlar, 
tadbirkorlar va turar-joy binolariga umumiy quvvati 457 megavatt bo‘lgan quyosh batareyalari 
o‘rnatildi. Ushbu maqsadlar uchun banklar tomonidan 2 trillion so‘mga yaqin mablag‘ ajratildi. 
Natijada qo‘shimcha 5 milliard kilovatt-soat toza elektr energiyasi ishlab chiqarilib, 1,5 milliard kub 
metr gazni tejash imkoniyati yaratildi. [7]

Suv resurslaridan oqilona foydalanish qishloq xo‘jaligi uchun muhim ahamiyatga ega. 
Qashqadaryo va Xorazm viloyatlarida suv tejovchi texnologiyalarning joriy etilishi natijasida sug‘orish 
samaradorligi oshib, suvdan foydalanish miqdori 20-30% ga qisqardi. [8]

Orolbo‘yi hududida amalga oshirilayotgan “Yashil makon” umummilliy loyihasi ekologik 
muvozanatni tiklashda muhim qadam bo‘ldi. Har yili 200 milliondan ortiq ko‘chat ekilib, biologik xilma-
xillikni tiklash va iqlim o‘zgarishi ta’sirlarini kamaytirishga erishilmoqda.

Yashil iqtisodiyot loyihalari yangi ish o‘rinlarini yaratmoqda. Masalan, qayta tiklanuvchi energiya 
va chiqindilarni qayta ishlash sohalarida yaratilgan ish o‘rinlari mahalliy aholi bandligini oshirishga 
xizmat qilmoqda. Shuningdek, yashil iqtisodiyotga asoslangan tashabbuslar iqtisodiyotning turli 
tarmoqlarida diversifikatsiyaga olib keldi. Ayniqsa, energetika va qishloq xo‘jaligi sohalarida 
innovatsion texnologiyalar joriy etilib, atrof-muhit barqarorligi tiklanmoqda. Qayta tiklanuvchi energiya 
manbalariga o‘tish orqali uglerod chiqindilari kamaytirilmoqda. Bu esa aholi turmush darajasini 
oshirishga, mahalliy aholi uchun barqaror daromad manbalarini yaratishga va ijtimoiy tenglikni 
ta’minlashga yordam bermoqda.

X U L O S A  V A  T A K L I F L A R
Mamlakatimizda yashil iqtisodiyotga asoslangan loyihalar mahalliy iqtisodiyotning barqarorligini 

oshirish bilan birga, iqlim o‘zgarishi va ekologik muammolarni kamaytirishga imkon yaratadi. 
Ayniqsa, mintaqaviy rivojlanishda yashil texnologiyalarni qo‘llash yangi ish o‘rinlarini yaratish, tabiiy 
resurslardan oqilona foydalanish va atrof-muhitni himoya qilishni ta’minlamoqda.

Qoraqalpog‘iston Respublikasi Orol dengizi mintaqasida joylashgan bo‘lib, hududda suv 
resurslaridan samarali foydalanish va ularni tejash texnologiyalarini joriy etish, qishloq xo‘jaligida suvni 
samarali taqsimlashni ta’minlash, shuningdek, ekologik tiklanish va innovatsiyalarni rivojlantirishga 
qaratilgan yirik loyihalar amalga oshirilmoqda.

Samarqand viloyati quyosh energiyasi bilan boy hudud bo‘lib, quyosh energetikasiga sarmoyalarni 
ko‘paytirish, qishloq xo‘jaligida ekobiologik mahsulotlar ishlab chiqarishni rag‘batlantirish va ekologik 
toza mahsulotlar bozorini rivojlantirish ustuvor vazifalardan biridir.

Farg‘ona viloyatida esa sanoat sektorida yashil texnologiyalarni joriy etish, chiqindilarni ekologik 
toza usullar bilan qayta ishlash, zararli chiqindilarni kamaytirish hamda ko‘p qavatli uy-joy qurilishida 
yashil qurilish va energiya samarali binolarni qurish uchun standartlarni joriy etish maqsadga 
muvofiqdir.

Andijon viloyati qishloq xo‘jaligi sohasida yashil qishloq xo‘jaligi texnologiyalarini qo‘llash va 
ekobiologik mahsulotlar ishlab chiqarishni kengaytirishga e’tibor qaratmoqda. Toshkent viloyatida 
esa urbanizatsiya yuqori sur’atlar bilan rivojlanayotgani hisobga olinib, elektr transporti, ekologik 
avtobuslar va velosiped infratuzilmasini rivojlantirish, sanoatni ekologik jihatdan toza texnologiyalar 
bilan jihozlash hamda innovatsion texnologiyalarni tatbiq etish zarurdir.

Kelgusida yashil iqtisodiyotning yanada keng miqyosda joriy etilishi uchun qayta tiklanuvchi 
energiya manbalari bo‘yicha investitsiyalarni kengaytirish, mahalliy ixtisoslashgan kadrlarni 
tayyorlash, atrof-muhitni muhofaza qilishga qaratilgan xalqaro hamkorlikni kuchaytirish maqsadga 
muvofiqdir.

